
GOUVÈNÈ CUOMO ANONSE REYABILITASYON KONPLÈ 180 INITE LOJMAN BON MACHE 

 

Reyamenajman Liberty Garden Apartments nan Vil Rome pou Ofri Kay Bon Mache ak Nouvo Sant 

Kominotè; Gade foto Anvan ak Apre 

 

Gouvènè Andrew M. Cuomo jodi a te anonse ouvèti ofisyèl Apatman repare Liberty Garden yo nan Vil 

Rome. Patnè piblik ak prive te reyini nan konplèks la pou yon seremoni monte drapo pou selebre 

reyamenajman yon pwojè lojman piblik delabre ki tounen 180 kay bon kalite ak bon mache pou fanmi 

kap travay, ansanm ak yon nouvo bilding 6.000 pye kare ki ranfòse kominote a atravè pwogram ak 

aktivite edikasyon, epi gen yon laboratwa enfòmatik. 

 

“Apatman Liberty Garden yo se yon devlopman vreman inovatif ki pral bay lojman bon mache, desan eki 

gen sekirite pou fanmi nan Vil Rome,” te deklare Gouvènè Cuomo. “Nan travay men nan men ak patnè 

nou yo ki alafwa nan sektè prive ak piblik yo, nou te envesti nan yon pwojè ki entegre lojman ak 

edikasyon ak rekreyasyon – epi nou pral chanje lavi moun.” 

 

Se premye gwo renovasyon Apatman Liberty Garden nan 62 lane istwa li. Strikti a, ki te premye konstwi 

nan lane 1952 nan kad pwogram Lojman Piblik Eta New York la, gen ladann uit bilding beton ki konstwi 

nan yon konfigirasyon apatman jaden, epi ofiamezi ane ap pase, sistèm chofaj la, izolasyon, kwizin ak 

twalèt nan apatman yo pa te fonksyone byen ankò.  

 

Komisyonè ak Direktè Egzekitif New York State Homes and Community Renewal, Darryl C. Towns, te di 

konsa, “Li pa egzajere pou youn moun di travay nan Apatman Liberty Garden yo te dwe fèt deja, men 

travay transfòmasyon ki fèt isit la se yon reyalizasyon Vil Rome ak tout Konte Oneida mèt fyè pou li. 

Atravè lidèchip Gouvènè Cuomo a, n ap ouvri ofisyèlman pòt yo pou yon devlopman nou espere wè ki 

genyen efè miltiplikasyon toutotou kominote a.” 

 

Pwojè Apatman Liberty Garden yo te jwenn yon bourad lajan $33.6 milyon nan fond pwòp ki soti nan 

Kredi Enpo Lojman Pou Ti Revni onivo Federal ak Eta, ki plase anba jesyon New York State Homes and 

Community Renewal. Pwojè a te benefisye tou sipò Community Preservation Corporation, Federal Home 

Loan Bank ak New York Energy Research and Development Authority. Se Omni Housing Development ak 

Rome Housing Authority ki te elabore pwojè sa. 

 

PDG New York State Energy Research and Development Authority a, John B. Rhodes, te di konsa, “Pwojè 

inovatif sa non sèlman ap pote ekonomi enèji nan yon kominote kap benefisye plis nan sa, men li ede 

tou nan fasilite travay Gouvènè Cuomo pou l bese demann enèji ak pri li atravè mezi efikas sou plan 

enèji. Patenarya NYSERDA ak Liberty Garden Apartments ak HCR patisipe nan efò jeneral Eta a ap fè pou 

l kreye yon enfrastrikti enèjetik ki pi rezistan, efikas, bon mache ak pwòp.” 

 

Ko Prezidan Konsèy Devlopman Ekonomik Rejyonal Mohawk Valley yo, Lawrence T. Gilroy, Prezidan 

Gilroy, Kernan and Gilroy Inc. ak Bjong Wolf Yeigh, Prezidan SUNYIT, te di konsa, “Reamenajman 

Apatman Liberty Garden yo se yon senbòl sa kap pase atravè Mohawk Valley a – yon ekonomi rejyonal 

kap devlope kap sibi yon transfòmasyon 21yèm syèk. Anba lidèchip Gouvènè Cuomo, MVREDC ap pote 

resous nan Mohawk Valley a pou pwojè tankou Liberty Garden kap amelyore kalite lavi, pote kwasans 

ekonomik rejyonal, epi bay kominote nou yo bonjan kay fanmi kap travay kap peye. “ 

 

Faz I rekonstriksyon an te kòmanse nan lane 2012 pou l te fini nan lane 2013. Faz I te reyabilite twa 

bilding epi te konstwi sis nouvo bilding pou kreye 78 apatman familyal, epitou te konstwi Edward Care 

Community Center a ki mezire 6.000 pye kare. Faz II te gen sipò Konsèy Devlopman Ekonomik Rejyonal 

Mohawk Valley a nan kad efò Gouvènè a ap fè pou l angaje moun ki konsènen nan rejyon an nan pwojè 

kap rezoud pwoblèm lokal epi kap devlope ekonomi an. Konsèy Devlopman Ekonomik Rejyonal Mohawk 

Valley a te bay $1.068 milyon dola pou sipòte reyabilitasyon twa bilding ki te la deja pou kreye 50 inite 

apatman. Faz III te gen ladann reyabilitasyon de bilding ak konstriksyon twa nouvo bilding pou kreye 52 

apatman. Faz III fini nan 75% epi pwograme pou l fini nan sezon ivè sa.  

 

Anons jodi a chita sou angajman Eta a pou l remanbre pwojè devlopman kominotè atravè New York. 

Nan mwa septanm, Gouvènè Cuomo te anonse  lansman travay reyabilitasyon Woodrow Wilson 

Townhomes, yon amenajman Mitchel-Lama ki gen 100 inite nan Vil Amsterdam Mohawk Valley a.  

 

Senatè Joseph A. Griffo, te di konsa, “Pwojè reyabilitasyon Liberty Garden nan se yon bèl egzanp yon 

kominote ki fè tèt ansanm pou sèvi popilasyon li. Konte Oneida te rekonèt te gen nesesite pou lojman 

bon mache ki te la deja reyabilite epi te jwenn moun ki vle patisipe nan Rome Housing Authoriy a ak nan 

vil Rome. Bank nan zònn nan te reyini ak lejislatè yo pou travay ak Gouvènè Cuomo ak REDC pou asire 

pwojè a jwenn lajan onivo eta a, pandan pwomotè ak konpayi kontriksyon te wè pwojè a depi lansman l 

jiskaske li fini. Rezilta se inite ki gen efikasite enèjetik, Wi-Fi aktive ak modènize pou loje moun andikape 

ak fanmi ki gen ti revni. Pwoksimite l ak distrik komèsyal vil la ak stòp otobis tou pre a fè l tounen yon 

kote ideyal pou fanm ak gason kap travay. Mwen kontan lojman enpòtan pou moun kap travay sa rantre 

nan 21yèm syèk la olye l te rete ap pouri.” 

 

Manm Asanble Anthony Brindisi te di konsa, “M ap remèsye Gouvènè Cuomo ak ajans li yo pou 

angajman yo nan yon gwo pwojè nan distrik mwen an: Liberty Garden Apartments se kounye a tou sa 

yon konplèks lojman bon kalite ak bon mache dwe ye, pou pote apatman ki gen sekirite ak modèn nan 

yon katye. Se yon amenajman lojman modèn ak yon kantite ekipman modèn pou rezidan li yo. Pwojè a 

merite selebrasyon jodi a, paske li pral pote yon kokenn boustè nan kalite lojman lokasyon nan Vil Rome 

pou plizyè dizèn lane kap vini yo.” 

 

Egzekitif Konte Oneida, Anthony J. Picente Jr. te di konsa: “Se yon gwo jou pandan nap monte drapo sou 

pwojè estraòdinè sa. Transfòmasyon katye nou yo ak nouvo lojman bon mache se yon kokenn pa ki 

franchi nan remanbre ekonomi a. Mwen remèsye Gouvènè Cuomo ak HCR epi mwen felisite Rome 

Housing Authority ak Omni Housing Development. Se pa te yon ti travay pou remanbre 180 inite lojman 

epi kreye yon nouvo sant kominotè ak peyizaj pandan nan menm moman nou tap reimajine pwopriyete 

sa nan yon sit sèt ak tè tout nèf nan Vil Rome.” 

 

Majistra Rome la, Joseph Fusco Jr. te di konsa, “Mwen kontan wè transfòmasyon ansyen katye mwen an. Li 

enteresan anpil pou m wè gwo chanjman Omni Housing Development pote pou nou yo. Mwen pa ka tann 

pou m wè finisyon pwojè a. Pwojè sa vle di yon kokenn pa nan bon direksyon an pou amenajman lojman. 

Pwojè Liberty Garden nan pa sèlman bon pou kominote nou an, men pou jenerasyon fiti. Elèv nan 

Gansevoort Elementary School kontan nouvo ekipman yo repare yo ak lakou rekreyasyon yo. Elèv yo gen 

posiblite pou yo epanwi epi kontinye resevwa yon levasyon pozitif anndan kominote nou an. M ap 

remèsye Gouvènè Cuomo ak ekip dirijan li a pou èd yo pote nan reyalizasyon sa.” 

 

Responsab Operasyon Omni Housing Development LLC Duncan Barrett la te di konsa, “Omni Housing fyè 

dèske li fè yon tèt kole ak Eta New York, Vil Rome ak Rome Housing Authority nan reamenajman 

Apatman Liberty Garden yo kap pote chanjman a. Nou rete kwè enèji efikas sa, devlopman ekolojik sa 

pral itil fanmi kap travay ak fanmi ki gen ti revni nan Rome pou plizyè dizèn ane kap vini yo.” 

 

Plasman: New York State Homes and Community Renewal 

 

Modènizasyon Kay ak Kominote (HCR) Eta New York gen ladan tout gwo ajans modènizasyon lojman ak 

kominote, Affordable Housing Corporation, Division of Housing and Community Renewal, Housing Finance 

Agency, State of New York Mortgage Agency, Housing Trust Fund Corporation, ak anpil lòt. HCR nan 

dezyèm ane pwogram House New York $1 milya dola li a ki kreye plizyè milye nouvo inite sou senkan, epi 

se pi gwo envestisman nan lojman bon mache nan omwen 15 ane. House New York pral egalman prezève 

plizyè milye inite Mitchell-Lama, sa kap bay plis posiblite pou moun jwenn kay pandan 40 lane.  

